
DIBAJI.

Kwa muda mrefu nilifanya maombezi lakini
matunda yake yalikuwa madogo sana, nilikutana na
wagonjwa wengi nikawaombea; wengi wao
hawakupokea; hali hii ilinikatisha tamaa sana.
Nakumbuka mkutano nilioufanya mwaka 2013,
nilikutana na watu wengi waliofungwa na
wakaletwa katika eneo la mkutano; nilijaribu
kufanya huduma hiyo ya maombezi; wengi wao
hawakufunguliwa. Ndipo nilipoamua tukiwa na
rafiki yangu kuelekea mlimani kwa ajili ya maombi;
kwa nadhiri ya kwamba, mpaka Bwana aseme neno
ndipo tutakaposhuka mlimani.

Ile tunaianza siku ile ya tatu tukiwa tumechoka na
tumelowana sana kwa sababu ya mvua zilizokuwa
zikinyesha; mchana ule nikasikia amani ya kutoka
katika maombi yale. Basi tukashuka katika mlima
ule, tulikuwa katika kijiji kimoja kinaitwa Ng’obho
kilichopo katika wilaya ya Misungwi mkoani
Mwanza.

Tulipotoka kwenye maombi, tukafika kwa mama
mmoja akatupokea na kutuandalia chakula. Usiku
ulipoingia tukaenda kupumzika nikiwa nimechoka
kabisa; ndipo kuanzia saa mbili za usiku wa tarehe
27/04/2013, nikafunuliwa masomo yaliyozaa



kitabu hiki. Sauti ikaanza kusema nami ile naingia
tu kitandani, wala haikuniacha kupata usingizi
mpaka saa kumi na mbili za asubuhi ndipo
mafunuo hayo yalipokoma. Maombi yangu ni
kwamba; kazi hii ya uandishi ikuinue katika
huduma yako, ukatoke katika vifungo
alivyokufunga adui, hatimae uwe huru kabisa
“Mtaifahamu kweli na hiyo kweli itawaweka
huru” Yohana 8:32.



UTANGULIZI.

Silimia kubwa ya watu wanaoishi katika dunia hii
wamefungwa, wengine wanajua na wengine
hawajui. Nimekutana na wainjilisti wengi
wamefungwa; wachungaji, waalimu, manabii na
mitume wengi wamefungwa na wakristo kwa
ujumla asilimia kubwa wanaishi katika vifungo
vikubwa. Ndio maana tunashuhudia wakristo wengi
wakikaa na magonjwa mazito wala hawana msaada;
wengine hawajui watajinasua vipi katika wimbi la
umaskini mzito; watu wengi wamekata tamaa,
wanafanya huduma wala hawana nguvu za Mungu.

Kitabu hiki ni Baraka kwako wewe mtumishi wa
Mungu unayefanya huduma ya Mungu lakini
unakutana na ugumu usio na kifani; ni Baraka
kwako wewe mkristo unayetamani kutoka katika
vifungo vya ibilisi, ni baraka pia kwa wasio wakristo,
kwako wewe ambaye hujaokoka, kitakufanya
utambue Shetani amekufungia wapi au ndugu yako
amefungiwa wapi? Na hasa kinakuvuta kumkaribia
zaidi Yesu yaani kufanya maamuzi sahihi ya
kuokoka na kumfuata Yesu ambaye amesema
katika neno lake.
“Njooni kwangu, ninyi nyote msumbukao na
wenyekulemewa na mizigo,
naminitawapumzisha”Mathayo 11:28.


